
Shri Mukunda Smarana Ashtakam

శ్రీముకున్దస్మరణాష్టకమ్  

జగద్గురు  శ్రీనిమ్బార్కాచార్యపీఠాధీశ్వర
శ్రీరాధాసర్వేశ్వరశరణదేవాచార్య  మహారాజ విరచిత
కదమ్బకుఞ్జావలిశోభమానం , వేణుం క్వణన్తం యమునాప్రతీరే  ।
శ్రీరాధయా  సార్ద్ధముపాసనీయం , శ్రీమన్ముకున్దం   మనసా స్మరామి ॥ ౧॥
వృన్దావనే  నిత్యనికుఞ్జమధ్యే ,హిరణ్యసింహాసనరాజమానమ్ ।
సఖీకదమ్బైః  సహ సేవ్యమానం శ్రీమన్ముకున్దం   మనసా స్మరామి ॥౨॥
లావణ్య-కారుణ్యగుణైకధామ , వీధీశదేవేన్ద్రసుమృగ్యమాణమ్  ।
వేదైః  పురాణై -ర్నితరాం ప్రగేయం  శ్రీమన్ముకున్దం   మనసా స్మరామి ॥ ౩॥
గన్ధర్వగేయం  శ్రుతిమన్త్రవర్ణ్య   , వ్రజే  వసన్తం వ్రజజీవనఞ్చ  ।
సద్భిః ప్రభాతేఽనుదినం  ప్రగీతం  శ్రీమన్ముకున్దం   మనసా స్మరామి ॥ ౪॥
యతీన్ద్ర -యోగీన్ద్ర -మునీన్ద్రవృన్దై  -ర్ధ్యయఞ్చ  చిత్తే సనకాదివర్యైః  ।
సర్వేశ్వరం కృష్ణమనన్తరూపం , శ్రీమన్ముకున్దం   మనసా స్మరామి ॥ ౫॥
వ్రజాఙ్గనాభిః   సహ రాసలీలాం, నిత్యం లసన్తం వ్రజమఞ్జుకుఞ్జే   ।
కదమ్బ-జమ్బూ-తరుసాన్ద్రపూర్ణే  , శ్రీమన్ముకున్దం   మనసా స్మరామి ॥౬॥
భృఙ్గాఽచ్ఛపుఞ్జాఽతిసుగుఞ్చితేచ  , లతావలీపాదపపుఞ్జరమ్యే  ।
కదమ్బవృక్షోపరి శోభమానం, శ్రీమన్ముకున్దం   మనసా స్మరామి ॥ ౭॥
మాయూరపిచ్ఛాఽఽప్తసుమౌలినఞ్చ, వ్రజేశ్వరం  రాధికయా హి సార్ద్ధమ్  ।
సఖీజనైశ్చారుసు  కీర్తనీయం, శ్రీమన్ముకున్దం   మనసా స్మరామి ॥౮॥
శ్రీయుగ్మభక్తిదం  స్తోత్రం  ముకున్దస్మరణాష్టకమ్   ।
రాధాసర్వేశ్వరాద్యేన శరణాన్తేన నిర్మితమ్ ॥౯॥
ఇతి శ్రీముకున్దస్మరణాష్టకం    సమ్పూర్ణమ్  ।

